
Museum Ladin Ćiastel de Tor

Strada Tor 72

39030 San Martin de Tor (BZ) 

Tel.

0474  524020

Fax

0474  524263

E-mail:
info@museumladin.it
Internet:
www.museumladin.it
Museum Ladin Ćiastel de Tor   

Le Museum Ladin Ćiastel de Tor scrî fora dui concursc artistics:

Concurs A): 1. Pest artistich de scoltöra Richard Agreiter

Concurs B): Concurs por la partezipaziun ala II. Trienala Ladina

Introduziun: Le 1. Pest artistich de scoltöra Richard Agreiter y la II. Trienala Ladina é dui concursc despartis.
Al concurs A) po tó pert duć i artisć de scoltöra che laóra, che sta tles regiuns dl Tirol storich y che à n lian particolar cun le teritore y les usanzes de chëstes teres.

Le concurs B) é resservè a düć i residënć dles cin vals ladines dles Dolomites (Val Badia, Gherdëna, Fodom, Fascia y Ampëz) sciöch’inće ai artisć che sta tla Provinzia de Balsan y che s’arata ladins.

Regolamënt por le concurs A)

1. Pest artistich de scoltöra Richard Agreiter

Le Museum Ladin Ćiastel de Tor organisëia en colauraziun cun l’artist Richard Agreiter le 1. Pest artistich de scoltöra Richard Agreiter, che se referësc ala probabla istituziun de na promoziun artistica o de n legat-fondaziun. Chësc concurs é resservè ai artisć de scoltöra dles regiuns dl Tirol storich. Le fin dl concurs é chël de promöie l’ativité artistica te chëstes regiuns meton a desposiziun na soma de 10.000 Euro al davagnadù/ala davagnadëssa. En gaujiun dla II. Trienala Ladina, na mostra che vëgn organisada vigni trëi agn cun gran suzès dal Museum Ladin por sostignì l’ativité di artisć ladins, gnaral premié le miù artist o la miù artista dl concurs. 

Les döes scomenciadies ó promöie l’incuntada y le barat cultural danter i artisć ladins y sü colegs de Südtirol, dl Trentin y dl Bundesland Tirol.

Richard Agreiter

L’artist Richard Agreiter, nasciü l’ann 1941 te na familia ladina dla Val Badia, é rovè a Steinberg am Rofan tl’Austria tratan l’opziun dl 1939.

L’individualism, la tendënza al etern y l’imutabilité é les carateristiches fondamentales dles scoltöres de Richard Agreiter, che é aladô de Goethe n scultur tlassich. La figöra umana y la natöra à por ël na gran importanza. Cun na gran sensibilité descürel le mister dl’estistënza umana.

L’artist orô ciafè por süa racoiüda artistica n post nü. Se sintin lié a sües raîsc ladines ti àl surandè süa coleziun al Museum Ladin Ćiastel de Tor. Danter les Dolomites dla Val Badia à les scoltöres de Richard Agreiter ciafè le post ideal olach’ares po se respidlé.

En onur a chësc gran artist él gnü metü a jì tl Museum Ladin le 1. Pest artistich de scoltöra Richard Agreiter mâ por scoltöres.

Regolamënt:

Art. 1) La partezipaziun al concurs prevëiga la conescënza y l’azetaziun de chësc regolamënt.

Art. 2) Le Museum Ladin Ćiastel de Tor a San Martin de Tor mët a jì le 1. Pest artistich de scoltöra Richard Agreiter en ocajun dla II. Trienala Ladina.

Le pest vëgn sostignì da:

· Museum Ladin Ćiastel de Tor

· Museums provinziai de Südtirol

· Artist, Richard Agreiter

Art. 3) Le concurs è davert a düć i artisć y a dötes les artistes che laóra y che sta tles regiuns dl Trentin-Südtirol, tl Bundesland Tirol y tles valades ladines dla Provinzia de Belun y che à n lian particolar cun le teritore y les usanzes de chëstes teres.

Art. 4) Le 1. Pest artistich de scoltöra Richard Agreiter é mâ por artisć y artistes de scoltöra, che laora cun chisc materiai : brom, lëgn, fer, metal, pera o zement.

Art. 5) I artisć che tol pert al pest é perià de dè jö tl Museum Ladin anter y nia plü tert co i termi preodüs tl articul 6 de chësc regolamënt, chësta documentaziun:

· na schiza, n dessëgn o n pice model dl original (eventualmënter sön scala) de na opra (bele realisada o ćiamò da realisé) da presenté por le concurs.

· na descriziun en cört de 1.200 batüdes de tastatöra dl’opra.

· n curriculum en cört dl’ativité artistica.

· sü dać cun la misciun ajuntada sce al é poscibl inće cun le numer de telefonn y la misciun e-mail.

Art. 6) La documentaziun mëss gnì dada jö o ortiada al Museum Ladin Ćiastel de Tor, Strada Tor 72, I-39030 San Martin de Tor (BZ) y ara mëss rové a destinaziun anter y nia do l’9 de mà 2007 dales 17.00.

Metede averda: la data dl timber dla posta ne vel nia!

Art. 7) La comisciun iudicadëssa, metüda adöm da 5 mëmbri, vëgn nominada dal diretur dl Museum Ladin Ćiastel de Tor sön proposta dl Comitê Scientifich dl museum.

I inoms di mëmbri dla comisciun de chëra che le iudize é definitif y incontestabl, gnarà lascià al savëi le dé dla premiaziun.

Art. 8) La comisciun ejaminarà do le termo dla presentaziun dles opres, les schizes, i dessëgns y i pici modei y le curriculum vitae por nominé le davagnadù/la davagnadëssa dl 1. Pest artistich de scoltöra Richard Agreiter.

Art. 9) La soma dl pest é de 10.000 Euro (diescmile euro).

Art. 10) Dötes les schizes, düć i dessëgns o i modei che röia adöm en gaujiun de chësc concurs romagn proprieté dl Museum Ladin Ćiastel de Tor cun le dërt de publicaziun dles imajes dles opres.

Art. 11) Anter le mëis de mà 2007 ti gnaràl comuniché al davagnadù/ala davagnadëssa, le iudize dla comisciun che gnarà inće publiché te internet sot l’adressa www.museumladin.it.

Art. 12) L’artist/a che davagna mëss realisé l’opra do la schiza o le model ch’al à dè jö, deache ara gnarà metüda fora en gaujiun dla II. Trienala Ladina. La realisaziun dl laûr y les spëises de trasport sarà a ćiaria de chi che ciafarà le pest.

Art. 13) La premiaziun dl davagnadù vëgn tignida ai 31 d’agost 2007 en gaujiun dl’inaudaziun dla mostra II. Trienala Ladina.

Art. 14) Cun la partezipaziun al 1. Pest artistich de scoltöra Richard Agreiter, autorisëia i artisć partezipanć le Museum Ladin Ćiastel de Tor de tratè i dać personai respetan les desposiziuns varëntes.

Regolamënt por le concurs B)

II. Trienala Ladina

La II. Trienala Ladina é na mostra artistica organisada vigni trëi agn a chëra ch’al tol pert cin artisć ladins chiris fora da na comisciiun de esperć de livel internazional. Por se scrì ite ala partezipaziun ala II. Trienala Ladina mëss i concurënć dè jö n curriculum vitae, n catalogh o na documentaziun fotografica y/o n video de süa opra artistica. Tl caje ch’ai vëgn chiris fora dala comisciun, à i artisć la poscibilité de realisé na süa opra che vëgn spo metüda fora tl Museum Ladin Ćiastel de Tor te na mostra coletiva. Tres chësta scomenciadia vëgnel valorisé y sostignì l’ativité di artisć tla Ladinia ti pitan l’oportunité de se fà conësce a esperć de critica y a n gran publich.

Tratan la manifestaziun de daurida dla II. Trienala Ladina él inće preodü la premiaziun dl 1. Pest artistich de scoltöra Richard Agreiter.

Regolamënt:

Art. 1) La partezipaziun al concurs prevëiga la conescënza y l’azetaziun de chësc regolamënt.

Art. 2) Le Museum Ladin Ćiastel de Tor a San Martin de Tor organisëia la II. Trienala Ladina, na mostra artistica a chëra ch’al po tó pert i artisć che à i recuisić preodüs tl articul 3 de chësc regolamënt.

Art. 3) Le concurs é davert a düć i residënć dles cin valades ladines dles Dolomites (Val Badia, Gherdëna, Fascia, Fodom y Ampëz) sciöch’inće i artisć che sta tla Provinzia de Balsan y che se reconësc sciöche ladins.

Art. 4) Candidé se po i artisć de vigni sort d’ert (pitöra, grafica, scoltöra, istalaziun, ert conzetuala y i.i.)

Art. 5) I artisć che ó tó pert ala II. Trienala Ladina é perià de dè jö chësta documentaziun:

· n curriculum vitae, n catalogh, sce al é disponibl, y fotografies di laûrs artistics. Al vëgn azetè inće n video DVd o VHS che ne döra nia plü co 10 menüć.

· sü dać personai cun la misciun ajuntada y, sce al è poscibl, inće cun le numer de telefonn y la misciun e-mail.

Art. 6) La documentaziun mëss gnì dada jö o ortiada al Museum Ladin Ćiastel de Tor, Strada Tor 72, I-39030 San Martin de Tor (BZ) y ara mëss rové a destinaziun anter y nia plü tert co i 9 de mà 2007 dales 17.00. 

Metede averda: la data dl timber dla posta ne vel nia!

Art. 7) La comisciun é metüda adöm da 5 mëmbri, danter chisc do lege le diretur dl Museum Ladin Ćiastel de Tor. La comisciun vëgn nominada dal diretur dl Museum Ladin Ćiastel de Tor sön proposta dl Comitê Scientifich dl museum.

I inoms di mëmbri dla comisciun de chëra che le iudize é definitif y incontestabl, vëgn lascià al savëi le dé dl’inauguraziun dla mostra. 

Art. 8) Do le terminn de presentaziun dla documentaziun él la comisciun che ti ćiara ai curricula vitae y nominëia cin artisć che à la poscibilité de espone süa opra dai 31 de agost ćina ai 31 de otober 2007 tl Museum Ladin.

Art. 9) Anter le mëis de mà 2007 ti gnaràl comuniché al davagnadù/ala davagnadëssa, le iudize dla comisciun che gnarà inće publiché te internet sot l’adressa www.museumladin.it.

Art. 10) I davagnadûs mess realisé n laûr söl tema che reverda la II. Trienala Ladina che é chël de “Le jüch”.

Art. 11) La comisciun po demendrì le numer di artisć da chirì fora, sce ara mina che la cualité artistica dles opres di candidać ne corespognes nia a ći che la comisciun s’aspeta.

Art. 12) Le alestimënt dla mostra po gni fat dai 20 ćina ai 30 de agost 2007. Por chestiuns de lerch ne pol nia gnì tut en conscidraziun istalaziuns y o opres d’ert massa granes o complesses. Le Museum Ladin s’un tol sura dla mostra y dla spartiziun dla lerch.

Art. 13) Les spëises dla produziun dl’opra y dl trasport và a cost dl artist, dl’artista. Le Museum surantol les spëises che reverda l’esposiziun (realisaziun grafica y spediziun di invić, manifesć, publizité, l’inauguraziun y i. i.) y scriarà i comunicać stampa.

Art. 14) Cun la partezipaziun ala II. Trienala Ladina autorisëia i artisć partezipanć, le Museum Ladin Ćiastel de Tor de tratè i dać personai, respetan les normes varëntes.

